
Spørjeundersøking for deg som har vakse opp i Valle kommune 

 

I formannskapsmøtet 9. april, under orientringa om kommuneplanarbeidet kom det 
innspel om at bortebuarande studentar og andre som har vakse opp i Valle, men seinare 
flytta ut, bør inviterast inn i planarbeidet. Desse utflyttarane er ei viktig gruppe, særleg 
når kommunen ønskjer å forstå kva som skal til for at dei kan vurdere å flytte tilbake. 

For å få innspel frå denne målgruppa sende kommunen 13. oktober ut eit brev til 
utflyttarar der ein hadde tilgjengelege adresseopplysningar. Brevet inneheldt ei 
invitasjon til ei anonym spørjeundersøking, med ein QR-kode som kunne skannast for å 
få direkte tilgang til undersøkinga. Denne første utsendinga gav berre to svar. 

I etterkant vart det avdekt at brevet var sendt ut elektronisk. For mottakarar som opna 
brevet på mobiltelefon, kunne dette skape problem, sidan det er vanskeleg å skanne ein 
QR-kode frå same eining. For å rette opp dette vart det 30. oktober sendt ut eit nytt 
digitalt brev, denne gongen med ei direkte lenkje til undersøkinga. Dette førte til 
ytterlegare ti svar. 

Totalt kom det inn tolv svar før spørjeundersøkinga vart stengd den 20. november. 
Materialet er deretter gjennomgått. Under følgjer ei samanfatta framstilling av dei mest 
gjennomgåande temaa i svarmaterialet. Oppsummeringa viser ikkje alle enkeltståande 
svar, men løftar fram dei tydeligaste mønstera. 

Heile undersøkinga vert ikkje offentleggjort. Sidan undersøkinga er anonym og basert på 
tekstsvar, kan einskilde respondentar bli gjenkjende gjennom skrivestil, sjargong eller 
innhald. Av omsyn til personvern vert det difor berre presentert ei tematisk 
oppsummering. 

 

 

Kva er dei største styrkane, eller viktigaste kvalitetane, ved Valle kommune som du 
ønskjer skal bevarast og styrkjast i åra framover? 
 

• Natur og friluft 
• Fritidsaktivitetar  
• Låg kostnad til barnehald 

 

 



Tenk deg Valle kommune om 15 år som ein heilt fantastisk stad å bu for alle 
generasjonar. Kva skildrar denne framtidsversjonen av kommunen? 
 

• Mangfald av jobbar og næringsliv  
• Møteplassar (sentrumsutvikling, auka service- og handelstilbod) 
• Større og meir variert fritidstilbod 
• Breitt skuletilbod 

Kva slags sosiale møtestader, fritidstilbod eller kulturelle arrangement er viktige for 
at ein kommune skal kjennast som ein levande og engasjerande stad for unge 
vaksne? 
 

• Serveringsstader (café, pub, bakeri etc.) 
• Idretts- og kulturarrangement som ikkje berre er tradisjonell kultur, tenkje nytt og 

breitt, tenkje større arrangement òg, som konsertar 

 

Kva typar arbeidsmoglegheiter, næringar eller samfunnstenester må ein kommune 
som Valle ha for å vere attraktiv for menneske med di utdanning og kompetanse? 
 

• Kontorfellesskap 
• God infrastruktur 
• Helsefaglege tenester utanfor den offentlege tenesta som blir tilbydd i dag 
• Tyngre industri 

Kva konkrete forbetringar eller tilbod i Valle kommune ville gjort det meir 
sannsynleg at du kunne tenkje deg å bu der på lengre sikt? 
 

• Fleire og betre fritidsaktivitetar 
• Møteplassar 
• Breiare jobbmarknad 

Kva saknar du mest frå Valle som du ikkje finn der du bur i dag, og kva finn du der du 
bur no som du saknar når du er i Valle? 
 

• Brei arbeidsmarknad 
• Møteplassar 
• Natur 
• Service og varehandeltilbod 



• Vinteraktivitetane 

 

For deg personleg, kva tre faktorar er viktigast for å avgjere kvar du vil busetje deg 
dei neste 5–10 åra? 
 

• Jobb 
• Sosiale møteplassar 
• Familie 
• Vennskap 

 

Kor viktig er det for deg å kunne kome tilbake til Valle kommune i framtida, og kva er 
dei største hindra for at du skulle flytte tilbake? 
 

• Oppsummert er det generelt lite viktig å kunne kome tilbake til Valle kommune i 
framtida, og hovudgrunngjevinga er jobbmoglegheiter, og handel og servicetilbod 
som nummer to. 

 

Hvis du skulle gje kommunen sine planleggjarar eit konkret råd for å betre 
kvardagslivet eller miljøet i Valle kommune, kva ville det rådet vere? 
 

• Støtte opp under private initiativ av alle slag 
• Møteplassar 
• Fokus på inkludering 
• Støtte handel og servicenæringa si eksistens 
• Støtte gründerverksemd og jobbskaping 
• Større variasjon i fritidstilbod 

 

Oppsummering 
Svarmaterialet viser tydeleg at Valle kommune har nokre sterke kvaliteter som folk set 
høgt: natur, friluftsliv og eit godt og rimeleg barnehagetilbod. Desse vert oppfatta som 
grunnpilarar i kommunen si identitet, og som viktige verdiar å vidareutvikle. Samstundes 
peikar mange på at Valle ikkje er attraktiv nok for unge vaksne og etableringsfasen, først 
og fremst på grunn av eit snevert jobbtilbod og få sosiale og kulturelle møtepunkt. 
Gjennom alle spørsmåla går det att eit ønske om ei breiare og meir variert utvikling i 
kommunen: breiare arbeidsmarknad, eit meir levande sentrum, fleire møteplassar og eit 



styrka fritidstilbod. Respondentane ser for seg ei framtidig kommune med meir 
næringsvariasjon, betre servicetilbod og fleire arrangement som skapar aktivitet og 
fellesskap for alle generasjonar. 

Eit tydeleg gjennomgåande tema er behovet for møteplassar, både sosiale, kulturelle og 
kommersielle. Dette vert nemnt i nær sagt alle kategoriane: som ein føresetnad for 
trivsel, som eit sakn ved Valle i dag, som eit ønske for framtida og som eit konkret råd til 
kommunen. Møteplassar framstår dermed som eit nøkkelområde for utvikling. 

Eit anna sterkt gjennomgåande tema er arbeidsmarknaden. Behovet for fleire og meir 
varierte jobbmoglegheiter blir trekt fram som den største hindringa for å slå seg ned i 
Valle, og som ein sentral grunn til at mange ikkje ser det som viktig å flytte tilbake. Jobb 
kjem òg høgast når respondentane vurderer kva som avgjer kor dei vil busetje seg. 

På fritidsfeltet ønskjer folk eit større mangfald: større variasjon i aktivitetar, fleire 
lavterskeltilbod og ein meir moderne kulturprofil som inkluderer nye typer arrangement 
og større satsingar, som konsertar eller idrettsarrangement. 

Når folk samanliknar Valle med der dei bur i dag, saknar dei særleg arbeidsmarknaden 
og møteplassar – men trekkjer samstundes fram naturen og vinteraktivitetane som ting 
dei savnar frå Valle når dei er borte. Det viser at naturverdiane står sterkt, men ikkje er 
nok å byggje ein framtidig bumiljøstrategi på aleine. 

Samla sett peikar innspela på at Valle treng ein meir heilskapleg utviklingsstrategi som 
kombinerer næringsutvikling, sosiale møteplassar, fritidstilbod og ei betre tilrettelegging 
for unge vaksne og familiar. 

 


